
Боныхъёд Gismeteo-йы бёрёггёнёнтём гёсгё, 18 июлы ранёй-рётты уардзён. Уёл-
дёфы температурё – 18-22 градусы хъарм. 

РОХЁН ЁВГЪАУ
«Закъон – мё царды рахёцён»

ТЕМАТИКОН ФАРС
Ёнцойбон

СПОРТИВОН ФИДИУЁГ
Дугътё

Àðãú 10 ñîìû

Дзырды фарн
Худынён дёр ёгъдау ёмё 

уаг хъёуы.
                   ЁМБИСОНД

“Ð¨ÑÒÄÇÈÍÀÄ”“Ð¨ÑÒÄÇÈÍÀÄ”

Кёд уыдис, ёмё газет, наци-
он уёвгёйё, йё тиражёй фёс-
те баззайа? Махмё та афтё ра-
уад. Цёмён? Кёй аххосёй, кёй 
фыдёй? Газет «Рёстдзинад»-ы 
кад дёлёмё цёмён уа-
дзём, алкёмё дёр нё цавёрдёр 
фадёттё ис, хъуамё сё пайда кё-
нём, рафыссём ёй. Йё тираж хъуа-
мё зынгё фылдёр уа, ёмё нё уый 
комкоммё алкёй хёс дёр у. Хъуамё 
уый ёмбарём!
Газет адёмон у, уымё гёс-

гё йё кад адёмёй кёнгё у. 
Адём та ныртёккё уёззау уа-
вёрты цёрынц, сё фылдёр га-

зет рафыссынхъом не сты. Хъуамё сё цуры чи балёууа, сё хё-
дзёрттём сын «Рёстдзинад» фёхёццё кёныны хёс йёхимё чи райса? 
Нё бон цы у, уый хъуамё ёмхуызонёй скёнём. Бавналём-ма уёдё нё 
уарзон адёмон газет «Рёстдзинад» рафыссынмё!
Посты бастдзинады хайад куыд хъусын кёны, афтёмёй ацы азы дык-

каг ёмбисы фондз мёйён газет рафыссыны аргъ у  1430 сомы ёмё 97  
капеччы.  Адёмы льготон къордты минёвёрттён – 1163 сомы ёмё 80 
капеччы.
Газет «Рёстдзинад»-ы индекс – 53901.

РЕДАКЦИ

 Адёмон газет 

«Рёстдзинад» – 2026 азы 
дыккаг ёмбисён

 Хуссар Ирыстонёй  

Пайдайаг ныхас
Хуссар Ирыстоны Президенты хёстё рёстёгмё ёх-

хёстгёнёг ХЪАМБОЛТЫ Марат фембёлд Уёрёсейы 
Георгий Плехановы номыл экономикон университеты 
ректор Иван ЛОБАНОВИМЁ. Ныхас кодтой ахуы-
рад ёмё экономикёйы рёзтыл, Республикё Хуссар 
Ирыстоны паддзахадон системёйы разамынды 
фарстатыл. Уый йё телеграмм-каналы фехъусын код-
та Хъамболты Марат.

Уёрёсейы Плехановы 
номыл экономикон универ-
ситет ёмцегад кёндзён 
республикёйы скъолатёй 
иуимё. Ныффидар дзы 
кёндзысты амалхъомад 
ёмё профессионалон цёт-
тёдзинады программётё, 
сифтонг ёй кёндзысты ны-
рыккон кусёнгарзёй. Уый 
ахуырдзаутён ратдзён ног 
фадёттё фидёны рав-
зёрст дёсныйады зонын-
дзинёдтё райсынён.

– Ахуырдзаутён арёзт 
ёрцёудзён сёрмагонд 
фёлварён Плехановы олим-
пиадёйы. Уый сын фёахъаз 
уыдзён сёхи равдисынён, 
фыццаг къахдзёф акёны-
нён нё бёстёйы разза-
гдёр университеттёй иумё, 

ахуыр кёнынмё бацё-
уынён, – фёбёрёг кодта 
Хъамболты Марат. 
Ёмгуыстады хицён къа-

баз та хауы экономикёйы 
рёзтмё. Университеты 
эксперттё консультацитё 
дётдзысты амалгёнджы-
тён, ёххуыс сын кёндзыс-
ты финансон ахуырдзинад 
райсынён, хъёууон хёдза-
рад, сервис ёмё туризмы 
рёзты. Уёрёсейы эконо-
микон университеты ахуыр-
гёндтё ма экспертон ёх-
хуыс бакёндзысты, Хуссар 
Ирыстоны дарддёры со-
циалон-экономикон рёз-
тён ахъаз чи фёуа, ахём 
мадзёлттыл бакусыны 
хъуыддаджы. 
Стыр ёргом аздёхтой 

кадртё цёттё кёныны 
фарстамё дёр. Республи-
кё Хуссар Ирыстоны пад-
дзахадон кусджытён сё 
бон уыдзён стажировкёйы 
ацёуын Уёрёсейы Пле-
хановы номыл экономикон 
университеты. Хуссар Ирыс-
тоны Тыбылты Алыксандры 
номыл паддзахадон уни-

верситеты рауагъдонтён 
та гёнён уыдзён уёрёсе-
йаг университеты бындурыл 
диссертацитё бацёттё кё-
нын ёмё сё бахъахъхъё-
нын экономикё ёмё фи-
нансты къабазы.

– Ёппёт уыцы фарстатё 
сбёрёг кёндзыстём ёмё 
сараздзыстём сёрмагонд 
пълан бёлвырд ёмгъуы-
димё. Мёнён ахсджиаг у, 
цёмёй алы фембёлд дёр 
хъуыддагёй пайдайаг уа 
ёмё республикёйы цёр-
джытён ног фадёттё гом 
кёна, – бафиппайдта Пре-
зиденты хёстё рёстёгмё 
ёххёстгёнёг.

ХЪОЙБАЙТЫ Галинё

 Ахуырад  

Студенттё рамбылдтой гранттё
Цёгат Ирыстоны Хе-

тёгкаты Къостайы но-
мыл паддзахадон уни-
верситеты медицинон 
факультеты студенттё 
ёртё инновацион проек-
ты фёуёлахиз сты ёп-
пётуёрёсеон конкурс 
«Студентон проект»-ы 
ёвдём хайы.
Проекттё баххёст кё-

нынён студенттён рад-
той фёйнё милуан сомы 
бёрц гранттё. Конкурсы 
фёуёлахиз сты Михаил 
Аникеев (бавдыста ан-
дрогенон алопецийы ных-
мё тох кёнынён ног па-
рафармацевтон фёрёзыл 
бакусыны фёдыл проект), 
Къуымехты Даринё 
(дёндёгтё дзёбёх кё-
ныны хъуыддаджы анесте-
зийён лыстёг судзини-
мё аппликаторы сарёзты 
проект) ёмё Дзидзойты 
Мария (къозойы хёцгё 
низтёй бахизынён фар-
макологон хостё аразыны 
фёдыл проект).

Ёртё куыстён дёр на-
укон разамонджытё сты 
химион наукёты кандидат, 
ЦИПУ-йы бындурон меди-
цинёйы кафедрёйы до-
цент Саламты Наталия 

ёмё фармацевтон на-
укёты кандидат, бындурон 
медицинёйы кафедрёйы 
разамонёг Цёрёхаты 
Ларисё.
Нырыккон медицинё 

ёмё фармацийы ахс-

джиаг фарстатё лыг кё-
нынмё цы куыстытё баст 
сты, уыдонёй, гёнён ис, 
студенттё практикон уа-
гёй пайда кёнын райдай-
дзысты. Гранты фёрёзтё 
бахардз кёнён ис наукон-

иртасён куыстытё бах-
хёст кёныны, кусёнгёрз-
тё, ёрмёджытё ёмё 
программон ифтонгад бал-
хёныны, юридикон иуёг 
срегистраци кёныны, стёй 
интеллектон исбоны фё-
дыл бартён гёххёттытё 
саразыны хъуыддёгтыл. 
Проекттё баххёст кёнын 
хъёуы 12 мёйы ёмгъуыд-
мё.
Федералон проект «Уни-

верситеты технологон 
амалиуёгады бындур»-
мё гёсгё Ногдзинёдтён 
ахъазкёнынады хайад цы 
ерыс – «Студентон проект» 
ёххёст кёны, уый у баст 
у студентты технологон 
фёндёттён ёххуыс кё-
нынимё ёмё фёсивёды 
амалиуёгады райрёзти-
мё. 82 уёрёсейаг реги-
онёй 438 университеты 
конкурсмё ёрбарвыстой 
12,6 мин курдиатёй фыл-
дёр.

Цёгат Ирыстоны 
паддзахадон 
университеты 
пресс-службё

 Хицауадёй  

Адёмимё фембёлд
Цёгат Ирыстоны Сёргълёууёг Сергей 

Меняйло радон хатт фембёлд хи курдиётты 
фёдыл ём бахатёг адёмимё.
Республикёйы разамонёгмё ёххуысы фё-

дыл ёрбацёуёг цёгатирыстойнёгты ‘хсён 
уыдысты сёрмагонд ёфсёддон операцийы 
архайджыты бинойнёгтё дёр. Курдиётты 
фылдёр хай баст уыд социалон ёххуысимё, 
куыст радтынён ахъазкёнынады хъуыддаги-
мё, стёй цардыуагон фарстатимё.
Фембёлды  архайдтой Цёгат Ирыстоны 

Сёргълёууёг ёмё Хицауады администра-
цийы разамонёджы фыццаг хёдивёг Биасты 
Игорь, стёй республикёйы фёллой ёмё со-
циалон рёзты министры фыццаг хёдивёг Ма-
майты Анджелё.
Уё зёрдыл уын лёууын кёнём: сёр-

магонд ёфсёддон операцийы архайджы-
тён ёмё сё бинойнёгтён ёххуыс нымад 
у республикёйы хицаудзинады оргёнты 
социалон политикёйы фыццаградон къабазыл, 
ёфсёддон службёгёнджыты бинойнёгтимё 
фембёлдтытё та ахъаз кёнынц ныртёккё 
хёстон хёслёвёрдтё ёххёстгёнёг адёй-
мёгты ёмё  сё бинойнёгты фарстатё цыбыр 
рёстёгмё лыг кёнынён.

РЦИ-Аланийы Сёргълёууёг 
ёмё Хицауады пресс-слжбё

Авиацион 
системёты специалисттё

Ёрыдоны ёрбынёттонуёвёг Цёгат Кавказы аграрон-технологон 
колледж фыццаг хатт рауагъта, йёхёдёг чи тёхы (беспилотник), 
ахём авиацион системётёй пайдакёнынады специалистты.
Ахуыргёнёндон национ проект 

«Йёхёдёг чи тёхы, ахём ави-
ацион системётё»-йы кёй ар-
хайы, уый фёрцы 19 адёймаджы 
райстой ахуырад. Колледж каст-
фёуёвёг адёймёгтён радтой 
дёсныйад «Йёхёдёг чи тёхы, 
ахём аппаратты оператор».
Уыцы аппараттёй пайда кё-

нынмё ёмё сё техникон уа-
гёй иртасынмё ёвзыгъд чи у, 
ахуырадон программё «Йё-
хёдёг чи тёхы, ахём авиаци-
он системётёй пайдакёнынад» 
арёзт у ахём специалистты  
цёттё кёнынмё. Ахуырадон 
программёмё хауынц «Аэродина-
микё», «Электроникё», «Програм-
мёарёзтад» ёмё «Ёдас атахты-
ты фётк»-ы дисциплинётё.
Колледж амынд дёсныйадмё 

гёсгё кастфёуёвёг ёрыгон 

специалисттём ис, йёхёдёг чи 
тёхы ахём аппаратты оператор-
тёй, стёй авиа- ёмё геодезион 
компаниты инженертё-техник-
тёй кусыны бар. Уымёй уёлдай, 
ахуырад райсёг адёмён ис сё 
зонындзинёдтёй ёдасдзинадён 
фадёттё аразыны ёмё ёрдзмё 
цёстдарды къабёзты спайда кё-
ныны фадат.
Колледж ахуырады амынд къа-

базы райрёзтён ахъаз кёны. 
Ацы аз «Йёхёдёг чи тёхы, ахём 
системётёй пайдакёнынад»-ы 
дёсныйадмё гёсгё абитуриент-
тён рахай кодтой 20 бюджетон 
бынаты.

РЦИ-Аланийы Ахуырад 
ёмё наукёйы министрады 

пресс-службё

 Хицауадёй  

Ёргом – 
физикон культурё 
ёмё спортмё

РЦИ-Аланийы Хицауады Сёрдар ДЗАНАЙТЫ 
Барис цы ёмбырд скодта, уым равзёрста, спорти-
вон программётё республикёйы куыд ёххёстгонд 
цёуынц, уый.
Рёгъмё рахастой спор-

тивон куыстуётты архайд, 
инфраструктурёйы рёзт, 
физикон культурё ёмё 
спорты уавёртё, профи-
лон организациты финан-
сон-хёдзарадон архайд.  
Ёмбырды архайдтой фи-
зикон культурё ёмё 
спорты министр Фрайты 
Сослан, финансты минист-

ры хёстё рёстёгмё ёх-
хёстгёнёг Оксана Каро-
ва, спортивон кусёндёт-
ты разамонджытё.
Дзанайы-фырт куыд 

загъта, афтёмёй Цёгат 
Ирыстон Уёрёсейы ны-
мад у спортивон регионыл. 
«Нё хёс у республикёйы 
цёрджытён физикон куль-
турё ёмё спортёй ар-

хайыны ёппёт фадёттё 
саразын. Цёмёй нём ног 
спортивон объекттё фё-
зына, уый тыххёй архайём 
федералон программёты, 
регионы фадёттёй пайда 
кёнём, материалон-тех-
никон бындур фидардёр 
кёнём. Хъуамё алы спор-
тивон куыстуат дёр йе 
‘ппёт хъомысёй куса, уый 
тыххёй та хъуамё профи-
лон ведомствётё ахадгё 
хуызы архайой», – загъта 
Хицауады Сёрдар.
Цёгат Ирыстоны ацы аз 

спортивон кусёндёттён, 

уыдонимё – олимпиаг 
фёстауёрцы скъолатён, 
материалон-техникон бын-
дур сфидар кёнынён 
хъуамё радих кодтой 20 
милуан сомёй фылдёр. 
Республикёйы минис-
трты кабинеты разамонёг 
спортивон кусёндётты хи-
цёутты размё сёвёрдта 
ахадгё хуызы куыст сара-
зын, сё финансон-хёдза-
радон архайд сын фёхъо-
мысджын кёныны хёстё.
Ныхасы рёстёг куыд 

райхъуыст, афтёмёй бёх-
ты спортивон республикон 

скъола домы бындурон 
цалцёг. Дзанайты Барис 
бафёдзёхста, цёмёй 
объект хаст ёрцёуа фе-
дералон программёмё. 
Уымёй дарддёр ёргом 
аздёхта ихын аренёйы 
ёдзёллагдзинадмё, ба-
фёдзёхста, объекты ём-
бёлгё техникон уавёр 
саразын.

РЦИ-Аланийы 
Сёргълёууёг 

ёмё Хицауады 
пресс-службё

 Рохён ёвгъау  

«Закъон – 
мё царды рахёцён»
Дигорайы горёты ёрёмбырд сты, КЪЕСАТЫ 

Станиславы рагёй ёмё хорз чи зыдта, уыдон. Семё 
– хицаудзинады оргёнты, ёхсёндон организациты 
минёвёрттё, йе ‘мкусджытё. Фарон депутат, ахуыр-
гонд, паддзахадон архайды зындгонддёр лёгтёй иу,  
Къесайы-фырт ахицён йё цардёй.
Дёсгай азтё фёкуыс-

та Цёгат ёмё Хуссар 
Ирыстоны адёмы сёрап-
понд. Кад ын кодтой йё 
рёстагдзинады тыххёй, 
хъуыддёгтё арёзта ёр-
мёстдёр рёстдзинады 
бындурыл. Къесаты Ста-
ниславы бон уыд ёппё-
ты вазыгджындёр рёстёг 
ахадгёдёр уынаффё ра-
хёссын. Уыд Цёгат Ирысто-
ны Сёйраг Советы депутат, 
республикёйы Президенты 
уынаффёгёнёг, Парламен-
ты цалдёр ёрсидты депу-
тат, Парламенты Сёрдары 
хёдивёг, Конституцион 
тёрхондоны сёрдар.
Кёддёр афтё загъта, 

ома, мёнён закъон ёмё 
рёстагдзинад хуымётёг 
хус параграфтё не сты, 
фёлё – мё царды рахё-
цён. Уыцы фёткёй йё цар-
ды кёронмё иуёрдём дёр 
нё ахызт. Кёд ёнцон нё 
уыд, уёддёр фётох кодта 
закъон ёмё рёстагдзина-
ды сёрыл. Алцыдёр код-
та нё адёмы сёраппонд. 
Къесайы-фырт комкоммё 
архайдта уёрёсейаг пад-
дзахад скёныны, 1993 азы 
майё сентябры онг куыста 
бёстёйы Конституци сара-
зыныл.
Афёдзы фёстё та – Цё-

гат Ирыстоны Сёйраг за-
къоныл, 2006 азы ёрхатыд 
Уёрёсейы Паддзахадон 
Думёмё, цёмёй Хус-
сар Ирыстоны хёдбар-
дзинад банымайой. Йё ны-

хасы кёддёриддёр уыд 
уёз, нымадтой йё. РЦИ-
Аланийы Парламенты Сёр-
дар Тускъаты Таймураз 
куыд зёгъы, афтёмёй йын 
Къесаты Станислав уыд цар-
ды раст фёндаг амонёг, 
ахём политикон цёстёнгас 
ёмё фидар зонд ёвдисын 
алкёй бон нёу.
Къесайы-фырт у Диго-

райё рацёуёг, ёмё йын 
йё ном ёрымысынмё ёр-
бацыд бирё адём. Ёрмёст 
раззагдёр политик, юрист 

ёмё хъуыдыгёнёг нё уыд, 
фёлё ма карз, зонындзи-
нёдтёй хайджын  зондамо-
нёг дёр. Юридикон факуль-
теты нымад уыд ёппёты 
растдёр ахуыргёнёгыл, 
университеты ссис кадёгау. 

Къесаты Станиславмё фёл-
варён раттын ёнцон нё 
уыд. Фыццагдёр бёрзонд 
аргъ кодта зонындзинёд-
тё, ахуырмё тырнындзинад 
ёмё равзёрст фёндагмё 
бёрнондзинадён.
Адёмы уарзта, кёддё-

риддёр уыд адёмы ‘хсён. 
Йё ном баззайдзён йе 
‘мкусджыты, йё рауагъдон-
ты, йё хиуётты зёрдёты.

ЦОРИТЫ Эльвирё

 Федерацийы Советёй  

Боны фёткы – 
ветеранты фарстатё

Нё бёстёйы Федерацийы Советы 
ёрныхас кодтой сёрмагонд ёфсёддон 
операцийы ветеранты социалон адап-
тацийы ёмё профессион интеграцийы 
фарстатыл. Ацы хъуыддаджы архайд-
та Федерацийы Советы сенатор Цёгат 
Ирыстонёй Виталий НАЗАРЕНКО. 
Ёмбырды архайджытё ёргом аздёхтой, 

Уёрёсейы Президенты уынаффё царды 
куыд ёххёстгонд цёуы, уымё. Ома, сёр-
магонд ёфсёддон операцийы ветерантён 
ёххуысы мадзёлттё практикон ёгъдауёй 
куыд ёнтысынц, уымё. Эксперттё куыд 
радзырдтой, афтёмёй хёстон службё-
гёнджытё цёмёй алывёрсыг ёххуыс 
исой, уымён хъёуынц ёмдзугёнджытё. 
Раст бёрзонд технологон медицинон ёх-
хуысёй райдай ёмё социалон ёмё куль-
турон къабёзты лёггёдтё исынёй фёу. 
Уыцы нысантё паддзахад ёвёры бёрзонд 
ёмвёзадыл.
Стыр ёргом аздёхтой куысты бынёттё 

ссарынмё, Уёрёсейы кёцыдёр регион-
ты уал фёзындысты фёлварён проекттё, 
уыдонмё гёсгё куысты бынёттён кё-
нынц квотётё. Уымёй уёлдай, ветерантён 
аразынц кадрты хыгъд. Сенатор Виталий 
Назаренко куыд фёбёрёг кодта, афтёмёй 
сёрмагонд ёфсёддон операцийы ветеран-
тёй алкёмё дёр, куысты бынат ын агур-
гёйё, ссарын хъёуы фёндаг, йё зонд-
ахаст ын бамбарын.

«Махён нё размё лёууы, алы ветеран 

дёр йёхицён бынат кём ссардзён, йё ав-
налёнтё кём равдисдзён, ахём тыгъдад 
саразыны хёс. Ёмдзугёнджытён аразём 
амынддзинёдтё, цёмёй ног куысты бына-
тыл ветеран фёцалх уа, хъуыддагмё хъёуы 
цёст дарын. Уёд сёрмагонд ёфсёддон 
операцийы ветерантё фидёныл ёууёнд-
дзысты, сё ныфс нё сётдзён, экономи-
кёйы къабазы агуырд кёй цёуынц, уыдёт-
тё зондзысты», – загъта сенатор.

  
   ЁЛБОРТЫ Зёлинё,

     сенаторы ёххуысгёнёг

 Барадхъахъхъёнджыты куыст  

Хъуыддаджы фембёлд
Цёгат Ирыстоны мидхъуыддёгты министры хёди-

вёг Анфисё КОНДАУРОВАЙЁН уыд хъуыддаджы 
фембёлд нё республикёйы Мидхъуыддёгты мини-
страды Ёхсёнадон советы сёрдары хёдивёг Алек-
сандр КУЧЕРИМЁ.
Миграцийы къабазы закъонёвёрынад ёххёст кёныны, 

нё республикёйы территорийыл фёсарёйнаг адёймёг-
ты регистраци кёныны, стёй ёхсёнадон организацити-
мё ёмархайды ахадын-дзинад фёфылдёр кёныны хъу-
ыддёгтём бар чи дары, фембёлды рёстёг ныхас цыд 
ахём ахсджиаг фарстатыл.
Миграцион фётк банывыл кёнынмё арёзт ног закъо-

нёвёрынадон фёндёттё ахадгё уагёй ёххёстгонд 
цёуынц ёви нё, фембёлды архайджытё уёлдай фыл-
дёр ёргом аздёхтой уыцы фарстамё. Граждайнад рай-
сыны фётк фёхуымётёг кёныны, фёсарёйнаг адёй-
мёгтён нё бёстёйы территорийыл рёстёгмё цёрыны 
бардёттёг гёххёттытё аразын ёмё ацы гёххёттытё 
афоныл регистраци кёныны хъуыддёгтыл биноныг ёр-
ныхас кодтой. Ныхасгёнджытё бынёттон ёмё фёса-
рёйнаг адёймёгтён паддзахадон лёггёдтё дёттыны 
фёткы хёрзхъёддзинад фёуёлдёр кёныны, стёй, уё-
вён кёмён ис, миграцион закъонёвёрынад фехалыны 
цаутимё баст ахём тёссагдзинёдтё фёкъаддёр кёны-
ны хъуыддёгты ахсджиагдзинад бафиппайдтой.
Нывыл миграцион уавёрты сёвзёрдмё, стёй адёмы 

ёппёт къордты закъонон интерестё хъахъхъёнынмё 
арёзт чи у, фембёлды архайджытё ахём пайдайаг ны-
хас дарддёр кёнынмё цёттё сты.

РЦИ-Аланийы Мидхъуыддёгты 
министрады пресс-службё

 Туризм  

Кувёндёттём – 
ёмбёлгё уёлёдарёсы
Цёгат Ирыстоны 

экономикон рёзты 
министры хёдивёг 
ХЛОЙТЫ Тамерлан 
фёдзырдта туристтё, 
гидтё ёмё экскурситё 
аразджытём, цёмёй 
республикёйы дзуёрт-
ты бынмё, уаз бынёт-
тём цёугёйё, традици-
тё ёххёст кёной.
Нёлгоймёгтё ёмё 

сылгоймёгты кувёндёт-
тё раздёрау сты нё уды 
бынёттё, уымё гёсгё, 
уырдём цёугёйё, ёнё-
мёнг, хъёуы ёмбёл-
гё уёлёдарёс скёнын, 
уагёвёрд ёххёст кёнын. 
Туристтёй курынц кувён-
донмё  ёхгёд дарёсы 
цёуын, тамако нё дымын, 
хъёбёр нозт нё нуазын, 
бырынкъджыны дзидзайё 
пайда кёнын ёмё хъёр 
ныхас нё кёнын.
Сёрмагонд ёргом 

Хлойы-фырт аздёхта 
гидтё ёмё экскурситё 
аразджыты куыстмё. Уы-
дон хъуамё рагагъоммё 
туристты базонгё кёной 

нё кувёндёттём цёуыны 
уагёвёрдимё, бахъуаджы 
рёстёг хъуамё транспор-
тон фёрёзы уа, уёхсчытё 
ёмё зёнгтё чи ‘хгёны, 
ахём уёлёдарёс.
Уыцы уагёвёрд куыд 

ёххёст кёнынц гидтё 
ёмё экскурситё араз-
джытё, уымё уыдзён 
тызмёг каст.

БУТАТЫ Азёмёт

 Хуссар Ирыстонёй  

Ёнёниздзинад
Цёгат Ирыстоны Медицинон академийы специ-

алистты къорд кусёг балцы ацыдысты Хуссар Иры-
стонмё, цёмёй Цхинвалы сывёллётты поликли-
никё ёмё районты медицинон кусёндётты лёвар 
консультацитё саразой.
Цёгат Ирыстоны Ме-

дицинон академийы сы-
вёллётты невролог 
Къуымахты Амирхан куыд 
фёбёрёг кодта, уымё 
гёсгё адёммё каст цёуы 
пъланмё гёсгё, куыд ём-
бёлы, афтё сабыргай, 
ёнёкъуыхцытёй. Ныридё-
гён уал дзы уёззау низи-
мё рынчынтё нё разынд. 
Фыццаг боны ёмбисмё 
уал сё бабёрёг кодтой 13 
пациенты. 

– Цалдёрён дзы, се ’нё-
низдзинад сбёрёг кёны-
нён снысан кодтам уёлём-
хасён мадзёлттё ацёуын, 
иннё къордён та – Дзёу-
джыхъёуы республикон 
рынчындоны ёрхуыссын 
ёмё бёлвырд стацио-
нарон медицинон ёххуыс 
райсын, аннёты та бахъё-
удзён невролоджы цёст-
дард, – радзырдта нын 
Къуымахы-фырт.

Йё ныхасмё гёсгё, 
консультацитём фыл-
дёр ёрбацёуынц хистёр 
кълёсты сывёллёттё. 
Арёхдёр сём цы низ-
тё рахатём, уыдон сты 
невроз, стресс, ёнёрёв-
дыдёй баззайыны син-
дром, ёмё ма ныхасы 
ёмё архайды фёстиат.
Невролог фёбёрёг 

кодта, сывёллёттимё 
кусгёйё, кёй хъёуы 
уёлдай комплексон мето-
дикё логопед, дефекто-
лог, психолог ёмё ёндёр 
специалистты иумёйаг 
архайдимё. Куыд загъта, 
афтёмёй ныртёккёйы 
сывёллёттё уёлдай змё-
лагдёр сты, ахуыргёнён-
дётты ёмё сё алыварс 
алфамбылайы фылдёр 
ёппёрццёг фактортё, 
стресс ёмё ёндёр ны-

хылдтытё кёй исынц, уый 
аххосёй.
Уый тыххёй невролог 

ныййарджытён фёдзёх-
сы, сывёллонён психоло-
гон ёгъдауёй сабыр, ём-
бёлгё уавёртё саразын.

– Фыццаджыдёр, ный-
йарёг хъуамё йе ’ргом 
аздаха, сывёллон ёрёг-
мё кёй сдзырдта, уымё. 
Уымён ёмё афёдздзыд 
сывёллон хъуамё ахём 
хуымётёг дзырдтё 
«мамё» ёмё «папё» дзу-
рын зона – загъта Къуы-
махты Амирхан.
Фёсивёд ныртёккё 

гаджеттё ёмё телефонты 
амёттаг кёй баисты, уый 
тыххёй специалист ный-
йарджытён фёдзёхсы, 
сывёллёттимё сабырёй 
дзурын, хёдзары дёр сын 
ёхсызгон уавёртё сара-
зын.

ХЪОЙБАЙТЫ Галинё

ГАПБАТЫ Алетё

 Уыди? Нё уыди? 

Намыс ёмё 
зонындзинёдты тыххёй

Джалаладдин Руми, XIII ёнусы персайнаг поэт-су-
фий, уыдис кадджын адёймаг, фыста чингуытё. Фёлё 
иухатт йё хёдзары фёзынд бёстётыл хётёг дервиш 
хёррёгъ уёлёдарёсы. Руми йын ёгъдаумё гёсгё 
салам ратта. Дервиш, Руми цы чиныг фыста, уый стъо-
лёй систа ёмё йё рудзынгёй ёддёмё аппёрста. 
Руми йём дисгёнгё каст.

— Чингуытё фыссынёй нёма схъыг дё? – бафарс-
та дервиш. – Афон у чингуытё фыссыны бёсты цард 
базонынён. Царды дём ахсджиаг цы кёсы, уыдон дё 
нал ёндавдзёсты, ацы дунейё куы хицён кёнай, уёд. 
Уымёй вазыгджындёр у, ёцёг дунемё демё цы ай-
сай, уый.
Уыцы ныхёсты фёстё Руми бамбёрста, царды ахс-

джиагдёр зонындзинёдтё райсын нёу, фёлё уыцы 
зонындзинёдтёй пайда кёнын. Ахсджиагдёр у дзурын 
нё, фёлё уёвын.  Йё статусыл йё къух ауыгъта ёмё 
дервишимё хётёнты ацыд.
Цалдёр мёйы фёстё дервиш цыдёр фёци. Ёмё 

Руми ёрхёндёджы ахёсты бахауд – йё раздёры цар-
дыл йё къух систа, ног цардмё йё цы ахуыргёнёг 
ёрбахуыдта, уый та йё ныууагъта. Уыцы ёрхёндёг 
ёмё рисёй райгуырд йе ‘цёг уд. Руми сси поэтты-
суфиты намысджындёр.

 Сулейманы ёртё фёндоны

Йё амёлёты размё султан Сулейман фёдзырдта  
йе ‘фсады сёйраг командёгёнёгмё ёмё йын йе 
‘ртё фёндоны бамбарын кодта.
Кёй бафёдзёхста, уыдонёй фыццаг фёндон уыд 

ахём: йё чырын ын сё уёлныхты хъуамё хёссой Ос-
майнаг империйы хуыздёр дохтыртё. Дыккаг фёндон: 
цы фёндагыл хёссой чырын, ууыл хъуамё калой сыгъ-
зёрин ёхцатё ёмё зынаргъ дуртё. Ёртыккаг фён-
дон та уыди ёппёты диссагдёр. Бафёдзёхста, цё-
мёй йё къухтё чырынёй ёддёмё зыной, адём сё 
куыд уыной, афтё.
Ёфсады балхонёг фёуыргъуыйау ёмё, султаны  

дисгёнгё куы бафарста, йё фёндонтё цы амонынц, 
уымёй, уёд ын Сулейман бамбарын кодта:

–  Уадз ёмё хуыздёр дохтыртё хёссой мё чы-
рын, ёмё уёд алчидёр фендзён, дунейы ёппёты 
хуыздёр дохтыртё дёр мёлёты раз ёдых кёй сты.  
Сыгъзёрин ёхцатё ёмё зынаргъ дуртё  куы акалат 
мё фёстаг фёндагыл, уёд уымёй адёмён равдис-
дзыстут, цардёй цы хъёздыгдзинёдтё райсём, уыдон 
ацы дунейы кёй баззайынц. Уадз ёмё алчидёр уына 
мё къухтё ёмё бамбара, суанг ма падишах султан 
Сулейман дёр ацы цардёй афтид къухёй кёй ацыд.

 Курдиатджынты цардёй 

Ахуыргёндтё 
ёмё фысджыты 
ёнахуыр митё

Сэр Исаак Ньютонён кёй наукон иртасёнтё фё-
ахъаз сты ёппётдунеон уёзы теори саразынмё, 
уый – Тихо Браге, XVI ёнусы астроном, йё афонёй 
раздёр йё цардёй ахицён. Уыцы заман фынгёй 
сыстын, цалынмё куывд фёуа, уёдмё не ‘мбёлд, 
фысым ёй банымадтаид стыр ёфхёрдыл. Ёгъдау-
джын адёймаг уёвгёйё, Браге нё бауёндыд йёхи 
ракурын стъолы уёлхъусёй. Афтёмёй йё мисын-
дзёг аскъуыд, ёмё, 11 боны фёудхар кёнгёйё, 
астроном амард.

Зындгонд иллюзионист Гарри Гудини амард, йё 
курдиатён ын стыр аргъ чи кодта, ахём адёймаг ын 
тымбылкъухёй йё гуыбын куы ныццавта, уёд. Гуди-
ни адёмы уагъта йёхи ныццёвын, ёвдыста йё прес-
сы диссаджы фидардзинад. Амард рынчындоны, йё 
хуылфыдзаумёттё хъыгдард кёй баййёфтой, уый 
аххосёй.

Америкёйы Иугонд Штатты дыууадёсём прези-
дент Закари Тейлор цавёрдёр кадджын мадзалы 
фёстё тынг тёвд бон 1850 азы 4 июлы ёгёр бирё 
сёлдёг бахордта, фёрынчын, йё ахсён не скуыс-
та, ёмё фондз боны фёстё амард. Йё президен-
тон ёмгъуыд ахаста ёрмёстдёр 16 мёйы. 

Джек Дэниэл, зындгонд виски «Jack Daniel’s»-ы ав-
тор, амард туджы инфекцийё. Йё сейф байгом кёны-
ны комбинаци ферох кодта ёмё, фыр мёстёй сейф 
къахёй куы ныццавта, уёд йе ‘нгуылдз асаст ёмё йын 
инфекци расайдта..

Винсент ван Гог суткёгай ныв кодта, бедрайы 
дзёгтёй нуёзта абсент, йё галиу хъус алыг кодта 
ёмё уыцы хуызёнёй ныффыста йё автопортрет, 
37 азы йыл куы цыд, уёд та йёхи амардта. Йё амё-
лёты фёстё дохтыртё ныммыхуыр кодтой, ёгас ма 
куы уыд, уёд зындгонд нывгёнёгён дохтыртё кёй 
сёвёрдтой, уыцы 150 медицинон диагнозы.

Оноре де Бальзак ёппёты фылдёр тарст ус раку-
рынёй. Бирё азты дёргъы уарзта графиня Эвелина 
Ганскаяйы. Бальзак ма аст азы фёбыхсыд, фёлё йё 
графиня сразы кодта чындзёхсёв скёныныл. Фыссёг 
фыртёссёй фёрынчын ёмё йё чындзагмё ныф-
фыста, ме ‘нёниздзинад, дам, ахём уавёры ис, ёмё 
дё мё ном дёхиуыл абарыны разёй, ёвёццёгён, 
мён уёлмёрдтём ласын бахъёудзён. Чындзёхсёв 
сарёзтой. Ёрмёст Онорейы къёлётджыны ласын 
бахъуыд, йё бон цёуын кёй нё уыд, уый тыххёй.

Французаг нывгёнёг Анри Матиссмё-иу ныв 
кёнын райдайыны агъоммё цыдис искёй бахурх 
кёнын.

Вольтер ёрвылбон нуёзта 50 пиалёйы къофи.

Иван Крыловмё уыд зын бамбарён миниуёг – 
уарзта зынгсирвёзтмё кёсын. Архайдта Бетъырбу-
хы иу зынгсирвёзт дёр нё ныууадзыныл.

Уильям Берроуз иу изёр йё уазджыты дисы баф-
тауын сфёнд кодта. Фыссёджы зёрды уыд, фа-
тёй ёхсёг Вильгельм Телль, иухатт йё фырты сё-
рыл фёткъуы сёвёргёйё йё куыд фергъёвта, уый 
бафёзмын. Берроуз йё ус Джоан Воллмеры сёрыл 
агуывзё сёвёрдта ёмё йё дамбацайё фехста. Нё-
мыг сылгоймаджы сёрыл сёмбёлд, ёмё амард.

Иухатт Исаак Ньютон сфыхта йё дзыппыдаргё са-
хат, йё къухы айк дардта ёмё йём ёркёс-ёркёс 
кодта, афтёмёй.

Французаг фыссёг Ги де Мопассан, Эйфелы мёсыг 
чи нё уарзта, уыдонёй иу уыд. Фёлё, уый ницёмё 
даргёйё, сихор хёрынмё цыд йё ресторанмё, уы-
мён ёмё, йёхёдёг куыд дзырдта, афтёмёй уый, 
Эйфелы мёсыг кёдём нё зынд, иунёг ахём бынат 
уыд Парижы.

Хъыггёнёг къупритё
Ёвёдза, цёй хорз у хъёдрё-

бын цёрын! Цёмёй бавналай, уы-
мёй дём гыццыл ёхца фёзындис, 
зёгъгё, уёд уайтагъд истытё алхё, 
хъёдмё сфардёг у ёмё дё зёр-
дёйы дзёбёхён дё фёллад суадз. 
Мё дыууё сыхаджы, дыууё къуприйы 
Сёуджен ёмё Ахъберд ахём «бё-
рёгбонтё» сёхицён арёх саразынц. 
Бирё сё нё фёхъёуы, сёйрагдёр 
сём нозт уёд, ёндёр «закъускё-
йыл» стырзёрдё сты – уёлдайдёр 
сёрдыгон, пъёмидор ёмё джитъ-
рийы арёхы. Абон дёр та кёмдёр 
«Чермены цёссыг» фёамал кодтой 
ёмё сё ахуыр фёндагыл фёраст 
сты.

Сё «куывд» тар изёрмё ахаста, 
стёй, сё фёстаг авджы быны рухс 
куы суагътой, уёд дзёбёх рёгъё-
дёй фёстёмё раздёхтысты. Уыцы 
бон уёлёсыхён сё хистёр Уёрхёг 
амард. Дуёрттё – гом, адём лё-
ууынц. Сёуджен ёмё Ахъберд ха-
бар куы ныггёмёрзё кодтой, уёд, 
куыд ёгъдауылхёст ирёттё, афтё 
богъ-богъгёнгё кёртмё бараст сты. 
Зианы сёргъы куы ’рлёууыдысты, 
уёд ма сын бауромёнтё уыдис! 
Уёрхёгыл бакёсгёйё йё фырттё 
дёр афтё нё хъыг кодтой. Арахъхъ 
фындзыхъёлтёй ныццавта, ставд 
ёртёхёй цёстытёй кёлы. Ахъберд 
дзыназгё зианыл йёхи ныддёлгом 

кодта ёмё нал ёмё нал сты. Дзёв-
гар рёстёг рацыд, хъыг кёнынён 
дёр ёгъдау ис. Фыдёлты загъдау, 
фыдконд мёрдджын нё фидауы, 
ёмё адём сусу-бусу кёнын райдыд-
той, йё зёрдё скъуыны, йёхи, дам, 
цёуыл мары. Кёрты хистёр ём ба-
уад, Ахъберды хёрдмё сивёзта, 
ёгъгъёд фёуёд, зёгъгё.
Расыг лёг ём йё мигъёй ём-

бёрзт цёстытё сзылдта ёмё йём 
дзуры:

– Дд-ё-ё хх-о-рр-зё-хх-ёй, гы-
цц-ыл мм-а-а мё б-а-уадз, мм-ёл-
ё-ты дз-ё-ё-бб-ёх у-а-зз-алл у!.

 Ахудынён 

Зёрдё бавёрдта...
Нё алфамбылай куы акёсём, 

уёд нём дуне дзёбёх чызджытё 
ёмё лёппутё бадынц, сё мой кё-
нын ёмё ус курыны рёстёг фёсте 
аззад, фёлё нё тагъд кёнынц сё 
амонд ссарынмё. Уымён ис алы-
хуызон ёфсёнттё ссарён, зёгъём, 
бирё лёппутё дзёгъёл бадт кё-
нынц, куыст нёй, бинонтё та, дам, 
дарын хъёуы. Чызджытё та сё ныфс 
нё хёссынц сё фыды уёзёгёй сё 
къах ёддёмё авёрынмё – усгуртёй 
чи магуса у, чи – нуазаг, чи та – ды-
маг...
Афтё мё хорз хёстёг Сёудже-

ныл дёр азтё ивгъуыйынц, фёлё 
йё цард искёимё бабёттынмё йё 
ныфс нё хёссы. Кусаг лёппу у, иу-
нёг бон дёр дзёгъёлы нёма фё-
бадт. Уёдё йёхи хъаруйё диссаджы 
галуан ныззылдта. Дыууёуёладзыгон 

хёдзар цёттё у, цыдёр гыццыл аку-
синёгтё ма йыл ис. Йё ныййарджы-
ты, Сёуджен йё амонд куы ссарид, 
уымёй стырдёр хорздзинад нё хъё-
уы, фёлё сын сё зёрдё ницёмёй 
ма барухс кодта. Йё фыд Сёхъмёр-
за та иу бон ног хёдзары къёсёрёй 
бахызт. Ам аразджытё дысфёлдёх-
тёй архайдтой, Сёуджен дёр цы-
дёртё сыр-сыр кодта. Фыд бёсты-
хайыл ёрзылд, ёркёстытё кодта 
лёмбынёг, стёй йё фыртмё дзуры:

– Тёхуды, уыцы бонмё куы фёцё-
рин, ёмё ацы хёдзары сылгоймаг 
куы фенин, кёрты та – сабитё, стёй 
уёд мёлыныл дёр разы дён...
Сёуджен йё фыды уёхск ёрхоста 

ёмё йын «зёрдё бавёрдта»:
– Папё, уёдё уёд тагъд нёма 

амёлдзынё, ёппындёр ма мацё-
мёй тёрс!..

Ёвдадзы хос
Сёхъмёрза цёрёнбонты цъёх арахъхъёй кёй баныз-

та, уый йёхёдёг, ёвёццёгён, ёнёхъён Терк уыдис. 
Йё лёджы кармё куы схёццё ис, уёд ма, мёгуырёг, 
йё нозт бёргё ныууагъта, фёлё йё ныр та уый йёхё-
дёг иу ран нал уадзы – низтё йё сё быны скодтой ёмё 
йё, куыд сё бон у, афтё ёвдырзынц. Уёд йё къёхтё 
йё коммё нал фёкёсынц, куы йё йё игёр фёхъыг-
дары, науёд йё уыргтё срёхойынц, кённод та фар-
сылёвзаг фёагайы... Уырыссаджы загъдау, дё уыргтё 
куы ахауой, уёд дын «Боржоми» ницыуал фёахъаз уы-
дзёни.
Ёрёджы Сёхъмёрза бынтон бавзёр ёмё хуысгё 

рынчын фёцис. Ёддёмё куы нал зындис, уёд йё лы-
мёнты хуыздёр Ахъберды зёрдё фехсайдта, ай хуымё-
тёджы нёу, зёгъгё, ёмё сём иу изёр телефонёй ба-

дзырдта. Сёхъмёрзайы къёбёргёнёг Хорческё хётёл 
куы систа, уёд ёй хынцфарст акодта, ме ’рдхорды гёбаз, 
дам, цы фёци, мыййаг, дам, кёд зёххы скъуыды ных-
хауд. Ус ын ёнкъардёй бамбарын кодта, Сёхъмёрза 
уатон рынчын кёй у, уый.
Ахъберд дын фёкёна ёмё афтё:
– Гъёйт, мё хёсгё мёрдтё, гыццыл мём банхъёлмё 

кёсут, ёз ын ныртёккё ёвдадзы хос фёласын!.. – ёмё 
хётёл сауыгъта.
Хорческё хъуыдыты аныгъуылд, йё лёджы низы хатт 

цы у, ууыл куы нё афарста, уёд ын цымё цавёр хос ла-
сынмё хъавы, зёгъгё. Ууыл сахаты ’рдёг рацыд, афтё 
Ахъберд дуар ёрбахоста... йё къахёй – къухтё ёнёвдё-
лон уыдысты, ёвдадзы хос разындис… уырыссаг арахъ-
хъы ёвгты асыкк...

«Фёндаг мён уыд...»
Раздёр Беслёны ёрты автоинс-

пекторы йеддёмё нё уыдис, ёмё 
алкёуыл дёр ёххёссыдысты. Дё 
фыдгул ёмё расыгёй дё хёдтул-
гёйы сбадтё, уёд-иу ахём скъёрё-
гыл мёгуырбон акодта. Уыцы дуджы-
иу расыггёнджытыл худинаджы гакк 
сёвёрдтой, ёмё уымёй дёр адём 
сёхи хъахъхъёдтой. Фёлё-иу уёд-
дёр разындис ахёмтё, къуымёл-
дзёфёй денджыз уёрагмё кёмён 
кодта.
Уёд дын Хуыцау ныддёлёуёлё 

кодта, ёмё Сёуджен «хъёбёрёй» 
йёхимё кёмдёр дзёбёх фёкаст, 
стёй уыцы хуызёнёй йё «Побе-
дёйы» хёррёгъы бабадт ёмё сёхи-
мё араст. Къёхтё ма сарёхстысты, 
ёмё газыл ёнауёрдонёй ахёцыд, 
фёлё сёр нал куыста, ёмё иу ран 
тигъыл йё ныхмё ’рбацёйцёуёг 
машинё скъуырдта. Цалынмё дыууё 
лёджы хъуырдухён кодтой, аххос-
джыны ’взёрстой, уёдмё сём авто-
инспектор Асте дёр ёрбахёццё.
Саг фёрётмё ёрцыдис, ёмё, кёд 

аххосджын арвы хъугёй бёрёгдёр 
уыдис, уёддёр Сёуджен йёхиуыл 
азым нё уагъта, йёхи рёстытё кё-
ныныл схёцыд. Уёд загъта, мё мард 
фен, кёд иу хуыпп дёр скодтон, стёй 
«басаст», ёрмёстдёр, дам, сёдё 

граммы банызтон, кёд ём литрёй 
къаддёр нё уыд, уёддёр. Асте, цы 
хъуыди, уыдёттё сбарста, протокол 
фыссы, ёмё, ёнёфхёрдёй кёй 
нё аирвёздзён, уый куы бамбёрста 
Сёуджен, уёд ыл йё фёстаг «аргу-
мент» байдзёгъта:

– Кёд дё йё базонын фёнды, уёд 
фёндаг мён уыдис!

Ахём ныхёстё фехъусгёйё, 
Астейён йё маст атыдта ёмё 
Сёудженыл йё дзыхы дзаг ныхъхъёр 
кодта:

– Ам мё дё хёдтулгёйё куы 
ацъёл кёнай, уёд фёндаг ардыгёй 
Ростовмё дёр дёу уёд!..

Йё цёстытыл нё баууёндыд...
Нозтджын лёгён денджыз уёраджы сёрмё у, «хъё-

бёр» ын йё зонд сисы, фёлё йыл уый хыгъд ныфсы 
базыртё ныссадзы. Раст уыцы уавёры уёнг нынцъыхта 
Сёхъмёрза дёр, афтёмёй йё хёдтулгёйы сбадт ёмё 
фёндаг йёхи бакодта. Уыцы заман автоинспектор Асте 
кёцёйдёр йё размё фёци ёмё йё баурёдта. Ахылтё 
кодта, стёй йын афтё, мё фёдыл, дам, арёхстгай рацу, 
ёндёра исты фыдбылыз сараздзынё. Расыг лёг сразы, 
Астейы фёдыл ахёцыд, ёмё йё инспектор сёхимё сё-
рёгасёй фёхёццё кодта. Барадхъахъхъёнёг йёхицёй 
тынг фёбузныг, Хуыцау хорз, ёмё йё феййёфтон, ён-
дёр ма искёй дёр бабын кодтаид, зёгъгё.
Сёхъмёрзамё хардзау ёркасти, цы, дам, мын 

суынаффёгёнёг ис уыцы цъупхудджын, цы йё 
хъуыддаг ис, ёз кёдём цёуын, уымё. Машинё 
скусын кодта ёмё та рабёлццон, фёцёуы, сты-
рындз. Беслёны аэропортырдём цы фёндаг ис, 

уырдём бафтыд. Иу ран хёдтулгё йё расыг скъё-
рёгмё нал байхъуыста, ёмё дё фыдгул афтё – сёрбе-
хъуырёйттёгёнгё фёндагёй дард фётахт, Сёхъмёрза 
дёр фесхъиудта ёмё дёлвёндаг кёмдёр скуыси. Ма-
шинё, мёгуырёг, ныцъцъёл, уый хыгъд йё хицау цъёр-
рёмыхст дёр нё фёци. Уайтагъд йё хуыр-хуыр ссыди. 
Йё рёзты чи рацыд, уыдон милицёмё фёхабар кодтой, 
ёмё Асте тёргёбёхёй уым балёууыд. Уёдмё бёлц-
цёттёй чидёр Сёхъмёрзайыл схёцыд, ёмё йё Асте 
куы ауыдта, уёд йё цёстытыл нё баууёндыд.

– Цы мём ныккастё, нё мё уыныс, хауын, – ёфхёрё-
гау ын бакодта Сёхъмёрза. Цы гёнён ма уыд, иннёрды-
гёй йыл ныххёцыд Асте, ёмё йё куыд фёцёйхуыдтой, 
афтё расыг лёг фёстёмё фёкаст ёмё, хёдтулгё пыр-
хытёй йё цёс куы ’рцахста, уёд ёй фёрсы:

– Уёртё уым авари уыд, ёвёццёгён?..

РЕКЛАМЁ, ХЪУСЫНГЁНИНЁГТЁ

 Дзырдбыд 

ФЁРСЫРДЁМ: 4. Лыстёг фосы рёгъау. 6. Хёдзарон цёрёгой. 7. Хёдзары дзаума. 9. Ирон кафт. 11. Га-
глойты Владимиры комеди «Нё фехъуыстон ма зёгъ»-ы архайёг. 12. Адёмон сфёлдыстады хуыз. 17. Тёвд 
рёстёг. 19. Иу боны хуымгонд. 20. Чысыл цёугёдон. 21. Ирёй, Кёсёгёй… Кём нё фёхатти? (Къоста). 22. 
Ёндах, бёттён. 24. Даредзанты кадджыты архайёг. 25. Дуг, рёстёг. 29. Авд куырисы. 30. Афёдзы афон. 
31. Цёлгёнён дзаума. 33. Гёдиаты Секъайы радзырд. 34. Нарты кадджыты архайёг, Ёфсёроны фырт. 35. 
Рёдыды тыххёй ёфхёрд.

БЫНЫРДЁМ: 1. Хъёу Дзауы районы, Беджызаты Чермены райгуырён хъёу. 2. Ёнё кад. 3. Барён. 
5. Хъёбёр дур. 8. Хъёддаг дыргъ. 10. Хёдзарон фос. 13. Зыд, кёрёф. 14. Холлёгтё цёттёгёнёг. 
15. Хуыйёджы дзаума. 16. Ёфсёддон цин. 18. Хёлафы хай. 20. Зылын, гёлир. 23. Аххос. 26. Хъёдын похци. 
27. Аргъёутты тыхджын лёг. 28. Фурды змёлд. 31. Хёстёг, къабаз. 32. Хъёдгуыстгёнёджы дзаума.

 Барадхъахъхъёнджыты куыст 

Экстремизмёй бахизынён
Цёгат Ирыстоны Мидхъуыддёгты министрады экстремизмы ныхмё 

архайды центры кусёг сылгоймаг амынд ведомствёйы музейы бёсты-
хайы фембёлд Национ гвардийы ёфсёдты федералон службёйы ре-
гионалон хайады кусджытимё ёмё сын экстремистон организациты 
ёнёзакъон архайды тыххёй хабёрттё радзырдта.
Ныртёккё фыдгёнджытё 

парахатёй кёмёй пайда кёнынц, 
хъуыддаджы фембёлды рёстёг 
пъёлицёйы минёвар сёйраг ёр-
гом аздёхта амидингёнён архай-
ды ахём фёзилёнтём. Экстре-
мистон архайды тыххёй адёйма-
гёй карз уголовон бёрнондзинад 
кёй бадомынц, барадхъахъхъёнёг 

ведомствёйы минёвар ёмбырды 
архайджытён уый бамбарын код-
та. Пъёлицёйы кусёджы ныхасмё 
гёсгё, ныртёккё экстремисттё сё 
организацитём бацёуынмё адёмы 
арёхдёр самидин кёнынц социа-
лон хызтё ёмё интернет-форумты 
фёрцы.

Зёрдёхёлар ныхас ёмё иумё-
йаг интересты ёфсонёй экстре-
мисттё сёхиуыл адёмы баууёндын 
кёнынц, фёстёдёр та сын хъуыд-
дёгтё зыгъуыммё равдисынц ёмё 
сё афтёмёй ёнёзакъон архайд 
баххёст кёныныл сразы кёнынц.
Экстремизмы тёссагдзинады тых-

хёй ныхас кём цыд, фёстагмё ём-
бырды архайджытён ахём темати-
кон видеороликтё равдыстой.

РЦИ-Аланийы Мидхъуыддёгты 
министрады пресс-службё

Дзуаппытё 11 июлы номыры мыхуыргонд дзырдбыдён
ФЁРСЫРДЁМ: 1. Айуан. 3. Ударм. 5. Уёраг. 7. 

Асыкк. 12. ... Ёви ... . 13. Сёгъгуист. 16. Нас. 17. 
Адаг. 19. Кард. 21. Хыссё. 23. Фуган. 24. Атлас. 26. 
Сёнар. 29. Зёрит. 31. Сырдон. 32. Кёндыс. 34. Ала. 
35. «Ёмбаргё»... 38. Кау. 39. Сёмён. 41. «Хетёг». 
43. Дыс. 45. Астыл. 46. Зиу. 47. Ихи. 48. Регул. 50. 
Гур. 53. Стъол. 54. Асёст. 56 Ёна. 57. Макаров. 60 
«Ока». 61. «Натлиа». 63. Алмаси. 64. Тёрна. 66. Су-
сён. 69. Арека. 72. Ангар. 73. ...иунёг... . 75. Фист. 
77. Стёр. 78. Ёмё. 79. Алмахситт. 82. Ака. 83. 
«Зёлда». 84. Мырёг. 85. Минас. 86. Скъёт.

БЫНЫРДЁМ: 1. Артаг. 2. Адёг. 4. Ацё. 6. Рус. 
8. Сиск. 9. Куыдз. 10. Сиахс. 11. Анонс. 13. Сослан. 
14. Гёлир. 15. Тугрик. 18. Аст. 20. Аза. 22. Ёдзём. 
23. Фатёг. 25. Адрис. 27. Ёрдёг. 28. Аванс. 30. 
Дзуар. 31. Сармадзан. 33. Скъёлдзой. 35. Ёндзалм. 
36. ...ары... . 37. Ёхсидав. 40. Мёлхъ. 42. Торбё. 
43. Дуг. 44. Сир. 49. Унёут. 51. Уфа. 52. Фуагё. 53. 
Суткё. 55. Театр. 58. Астёр. 59. Оцани. 62. Атагъа. 
63. Афинёт. 65. Регах. 67. Урс. 68. Нахёт. 69. Агуат. 
70. Кит. 71. Афёдз. 74. Ёрзёт. 76. Тёвд. 77. Саск. 
80. Лир. 81. Тён.

Кёхцгёнёнтё
Сой, сой, сой
Уё каркыл, дам, бос уа
Сой цёуы, сой. 
Уё бонтё та хорз уа
Сой цёуы, сой. 
Сойгёнджытё фёцёуынц.
Сой цёуы, сой.
Амонд семё фёхёссынц.
Сой цёуы, сой. 
Уёлё къулыл дидитё.
Рахёссут нын чъиритё.
Алы аз дёр ардём.
Уёлё цары нёл гёды.
Сойгёнджытён бёгёны.
Уёлё хохы мёкъуылтё. 
Кусартёй та ёсгуытё. 
Дёлё быдыры тёбинаг.
Ноггуырд та уёд цёринаг. 
Сау галы сыкъа зёбул куыд уа. 
Инназ дёр та лёппу куыд уа. 
Станцё у вагонджын. 
Ноггуырд та уёд пъагонджын. 

Дёлё кёрты гёнгёлы
Ме ’мбал сыдёй фёмёлы. 
Уёлё цары хъёдуры хъилтё.
Цёй ма ёфсин цы ныхъил дё. 
Къодахы бын лыстытё.
Ёфсины сёры сыстытё. 
Дуармё хъёдтё.
Сойгёнджытё лёгтё. 
Дёлё куыройы ёрмгуырой.
Ёфсинтё та рёвдз куыд уой. 
Нартхоры куырис баст.
Уё кувинёгтё барст. 
Торчынтём Бабу.
Хуыцауён табу. 
Къардоны хъазахъ.
Сойгёнджытён арахъхъ. 
Мёздёджы, дам, кёф уёййаг.
Сойгёнджытён хёдойнаг. 
Адём фёдисмё 
Сойгёнджытё къёбицмё.
Сой, сой, сой.

ГУЫДИАТЫ Зауыры ныхёстё (рухсаг уёд). 
Ныффыста йё ХОСРОТЫ Заремё, Джызёлы цёрёг.

Стыр бузныг уын зёгъын йё хо Хадизёт ёмё йе сиахс ЦЁЛЛЁГАТЫ Толиччы номёй. 
«Рёстдзинад»-ы кусджытё, ёнёниз ёмё ёнёмастёй кусут уё бёрнон бынётты. 

Сымах руаджы ма стём ирон. 

РЦИ-Аланийы Фысджыты цёдисы правлени 
хъыгзёрдёйё тёфёрфёс кёны РХИ-йы Фыс-
джыты цёдисы сёрдар Хъазиты Мелитонён, йё 
бинойнаг

ТОТОЙТЫ 
Платоны чызг Еленё 

кёй амард, уый фёдыл.

Газет «Рёстдзинад» ёмё журнал «Мах дуг»-ы 
кусджытё хъыгзёрдёйё тёфёрфёс кёнынц 
Хуссар Ирыстоны Фысджыты цёдисы сёрдар Хъа-
зиты Мелитонён, йё бинойнаг 

ТОТОЙТЫ 
Платоны чызг Еленё 

кёй амард, уый фёдыл.

 Арфё 

Бузныг уё дён
Мё зынаргъ ёмзёххон-

тё! Цы зёрдёзёгъгё 
арфётё мём ёрбар-

выстат мё 70 азы юбилейы размё 
(уыдон та уыдысты 250-йё фыл-
дёр), уый тыххёй уын зёрдиаг 
арфё кёнын. Уымён та ис йёхи 
ёфсон: 50 азы кад ёмё радёй 
лёггад кёнын мадёлон ёвзаг, 
литературё ёмё культурёйён. 
Ныффыстон 25 чиныджы, моногра-
фи ёмё уацты ёмбырдгёндтёй 
фылдёр. Мё бон куыд уыдис, афтё 
нё царды ахсджиагдёр фарстатыл 
ёрдзырдтон. Ёхсызгон мын у, мё 
тухёнтё дзёгъёлы кёй нё уыдыс-

ты ёмё мё УФ, РЦИ-Алани ёмё 
РХИ-Паддзахад Аланийы разамынд 
ёнёрхъуыдыйё кёй нё ныууагъ-
той, уый. Ёрхъуыды мын кодтой 
мё юбилей дёр. УФ-йы Фысджы-
тё ёмё Журналистты цёдистё 
мё схорзёхджын кодтой хёрзиу-
джытёй: «Пушкины номыл сыгъзё-
рин майдан» ёмё майдан «Сгуыхт-
дзинёдты тыххёй». Республикё 
Хуссар Ирыстоны Президент мё 
йё фёстаг Указёй схорзёхджын 
кодта «Хёлардзинад»-ы орденёй, 
Ёрыдоны районы Рассветы хъёуы 
бынёттон хиуынаффёйады адми-
нистраци та мын саккаг кодта кад-

джын гражданины ном. Уый тыххёй 
се ’ппётён дёр зёгъын – бузныг. 
Ныфс сё уёд, дарддёр ноджы 
зёрдиагдёрёй кёй архайдзы-
нён ёмё се ’ууёнчы аккаг кёй 
уыдзынён, уымёй. Арфё кёнын 
РЦИ-Алани ёмё РХИ-йы дзыллон 
информацион фёрёзты кусджы-
тён сё зёрдёбын ёрмёджыты 
тыххёй.
Мё зёрдё сын зёгъы ёнё-

низдзинад, фарн ёмё амонд.

ХОЗИТЫ Барис,
РЦИ-Аланийы Фысджыты 

цёдисы правленийы сёрдар

Дугътё 

Барджыты ёппётуёрёсеон ерыстё
Заводы поселочы нё 

республикёйы Барджы-
ты спорты скъолайы 17-
19 июлы цёудзысты Ёп-
пётуёрёсеон ерыстё.

Хъыбысты Фердинанды 
номыл скъолайы спортивон 
комплексы (Краснодойнаг 
уынг, 66-ём бёстыхай) 
бёхыл бадыны ёртывёр 
хуызёй сё дёсныйад ёв-
дисдзысты Уёрёсейы авд 
регионы барджытё.
Ерыстё цёудзысты 

цыппар кары спортсмен-
ты ’хсён. Ас спортсмен-
тёй уёлдай, Уёрёсейы 
фыццаг бынат рамбу-
лыныл ерыс кёндзысты 
16-21-аздзыд фёсивёдон 
кары уёвёг барджытё, 
кёстёр кары (14-18-аз-
дзыдтё) ёмё ёвзонг 
(12-15-аздзыдтё) лёп-
путё ёмё чызджытё. 
Уымёй уёлдай, 19 июлы 
муниципалон Кубок рам-
булыныл ерысты архай-
дзысты дёсаздзыд бар-
джытё дёр.
Ерыстё аразджытё сты 

Уёрёсейы спорты ми-
нистрад, Бёхыл бадыны 
спорты Ёппётуёрёсеон 
федераци, РЦИ-Аланийы 
Физикон культурё ёмё 
спорты министрад ёмё 

нё республикёйы Бёхыл 
бадыны спорты федераци.
Уёлахиздзаутё ёмё 

призон бынёттё бацахс-
джытё хорзёхджын суы-
дзысты кубоктё, майдан-

тё, дипломтё ёмё зёр-
дылдарён лёвёрттёй.
Ёнёмёнг, бёхыл бады-

ны спортуарзджытё ёвди-
сён уыдзысты цымыдисаг 
ерыстён.

РЦИ-Аланийы 
Физикон культурё 

ёмё спорты 
министрады 

пресс-службё

ИНФОРМАЦИОННОЕ 
СООБЩЕНИЕ

Советом Парламента Республики Северная Осетия-
Алания принято решение о направлении на обществен-
ную экспертизу проекта закона Республики Северная 
Осетия-Алания № 450-7 «О государственных языках 
Республики Северная Осетия-Алания».
Ознакомиться с содержанием законопроекта можно 

на официальном сайте Парламента Республики Север-
ная Осетия-Алания в информационно-телекоммуника-
ционной сети «Интернет»: parlament.alania.gov.ru
Согласно части 1 статьи 4 Закона Республики Север-

ная Осетия-Алания от 12.02.2014 г. № 3-РЗ «Об об-
щественной экспертизе проектов законов Республики 
Северная Осетия-Алания» общественная экспертиза 
проектов законов Республики Северная Осетия-Ала-
ния может проводиться гражданами, достигшими воз-
раста 18 лет, социально ориентированными неком-
мерческими организациями, зарегистрированными в 
установленном законом порядке и осуществляющими 
деятельность на территории Республики Северная 
Осетия-Алания.
Предложения к проекту закона представляются до 

15 сентября 2026 г. в письменной форме по адресу: 
362038, РСО-Алания, г. Владикавказ, пл. Свободы, д. 
1 или на адрес электронной почты: komitet-natz-pol@
mail.ru

***
Республикё Цёгат Ирыстон-Аланийы Парламенты 

Совет рахаста уынаффё Республикё Цёгат Ирыстон-
Аланийы закъоны проект №450-7 «Республикё Цёгат 
Ирыстон-Аланийы паддзахадон ёвзёгты тыххёй» ёх-
сёнадон экспертизёмё арвитыны тыххёй.
Закъоны проектимё базонгё уёвын ис информаци-

он-телекоммуникацион хыз «Интернет»-ы Республикё 
Цёгат Ирыстон-Аланийы Парламенты сайты: parlament/
alania.gov.ru
Республикё Цёгат Ирыстон-Аланийы 

12.02.2014 азы №3-Р3 «Республикё Цё-
гат Ирыстон-Аланийы закъонты проектты ёх-
сёнадон экспертизёйы тыххёй» Закъоны 4-ём 
статьяйы 1-ём хаймё гёсгё Республикё Цёгат Ирыс-
тон-Аланийы закъоны проекттё экспертизё кёнын 
сё бон у, 18 азы кёуыл сёххёст, уыцы граждёнтён, 
Республикё Цёгат Ирыстон-Аланийы территорийы за-
къоны ёгъдаумё гёсгё регистрацигонд ёмё архайёг 
социалон здёхт ёнёкоммерцион организацитён.
Закъоны проектмё фёндёттё фыстёй бахёссён ис 

2026 азы 15 сентябры онг ахём адрисыл: РЦИ-Алани, 
Дзёуджыхъёу, Сёрибары фёз, 1 кёнё электрон 
посты адрисмё: komitet-natz-pol@mail.ru

